
JENTRADE Us darai predis gnûfs lu à scrit pre Antoni Beline; al puarte la date de 
Pasche ‘98 e al è stât discutût, prime de presentazion, dal grop di Glesie Furlane. Al è 
stât dât fûr te Semblee dai predis dal 27-28 di mai ‘98. Une semblee muarte sul nassi, 
fra fondamentaliscj, devozions e un grant tasê de plui part dai presints. Tune semblee li 
che il cîl al jere fumul e la tiere pustote, i predis, chest document lu àn cirût, cjolt e 
forsit gjoldût. Di fat in pôc timp lis copiis a son sparidis. Indi vevin fatis dusinte. 
Concludude la cunvigne cun ringraziaments pe ricjece dai intervents e promessis di un 
gnûf incuintri sembleâr, altris sembleis no si son viodudis. A un an di distance, “Us 
darai predis gnûfs” al reste ancjemò un unic biel document finît dismenteât tai Ats de 
Diocesi; un agâr di riflessions e un sfuarç di teologjie e pastorâl incjarnadis te situazion 
di cheste glesie locâl. Intal passâ dal timp, al continue, seont nô, a segnâ la strade che la 
diocesi e varès vût di cjapâ, o, si spere, e cjaparà.  
Ai 23 di mai dal 1999, Pasche floride Glesie Furlane  
 
CONVOCÂTS PE SEMBLEE - Ai 27 e 28 di mai i predis de nestre diocesi di Udin a 
saran clamâts a discuti su “Identità e ruolo del presbitero nell’attuale contesto sociale ed 
ecclesiale”. Dal “strument di riflession” al semee di capî che il probleme di fonde al sedi 
chel de scjarsetât di predis, cuantificade, pal 2005, in 83 predis sot dai 65 agns; 58 fra i 
65 e i 70; 60 fra i 71 e i 75; 42 fra i 76 e i 80, “sempre confidando che il Signore ci 
lasci... in questo mondo almeno fino al 2005”. Cun chescj clârs di lune, “in linea di 
massima si prevede un presbitero per le parrocchie di ciascun comune, salvo la città di 
Udine e i centri maggiori della diocesi”. No si pò judicâ l’operât di une diocesi partint di 
un sfuei ma a bastin chestis pocjis riis par capî che si trate di une vision de vite pastorâl 
clericâl, in barbe ai pronunciaments dal Concili, ai proclamis de Sinode, al magjisteri, a 
lis “trupis sieltis” dal vescul par dutis lis esigjencis liturgjichis, catechetichis e 
caritativis. Cuntun esercit di passe votmil volontaris, si cjatìn piês di prime, cun 
canonichis sieradis e seminari vueit. Al vûl dî che alc nol à funzionât e nol funzione e 
che dut chest lavôr al è stât inutil o che la fin dal sacerdozi ministeriâl, almancul chi di 
nô e in cheste nestre ete, e je segnade. Parcè che il cuadri diocesan al sburte il so voli 
disperât fintremai al 2005. E dopo? - Tune clime di rassegnazion e tun contest di 
restaurazion gjenerâl Une semblee di predis sintude e libare e je un moment di gracie e 
di feconditât. Al è il lûc privilegjât de presince di Diu e dal “Spirt creadôr”. Lu vin 
provât dal ‘75, cu la sielte definitive dal servizi globâl al nestri popul in non dal 
Vanzeli, e te semblee dai cristians dal 1977, là che si slargjave cheste vision e chest spirt 
ai cristians. Po e je rivade la restaurazion, come dopo de primevere di Praghe, une calme 
soporifare, intune glesie, chê dai sants Ermacure e Furtunât, innomenade pe sô vitalitât 
spirtuâl e culturâl, pe sô origjinalitât e creativitât, par vê intuît e predicjât che la strade 
par rivâ a Diu e à plui trois e musis e lenghis e che nissun nol è escludût de salvece. 
Cheste restaurazion e à i siei responsabii principâi in chei che a àn in man la conduzion 
de diocesi, a ducj i nivei. Si trate di predis vignûts fûr de nestre tiere e duncje nestris, 
che no àn palesade une sensibilitât inteligjente e organiche al principi di fonde de 
incjarnazion o inculturazion de fede, preferint ciclostilâ in maniere acritiche e ripetitive 
dut ce ch’al ven fûr de centrâl taliane e vaticane. Predis preocupâts plui de cuantitât che 
de cualitât, di fâ plui biele figure cui lôr comitents che cu la lôr int, di fâ par dimostrâ di 
jessi vîfs plui che di jessi vîfs e duncje di fâ. No podìn però cjapâse dome cun lôr e no 



cun chel o chei che ju àn volûts tai puescj di responsabilitât. Come che no podìn 
dismenteâ cheste eterne stagjon di nivelament a nivel mondiâl, un dai moments plui 
problematics de storie de glesie, in barbe a lis statistichis e a lis sugjestions televisivis e 
visivis. Cumò, a distance di passe vincj agns, i predis a tornin a cjatâsi cun pocje voe e 
sperance, cun scjarse creativitât e volontât di gambiament. E no dome par resons 
anagrafichis. L’impression gjenerâl e je che, berlâ o no berlâ, nol gambie nuie. Tant vâl 
sierâsi ognun te sô disperazion o consolazion. Une sielte comprensibile ma no juste. 
Parcè che la glesie e je di ducj e plui la int e tâs e plui il predi al comande, plui i predis a 
tasin e plui la curie e il vescul a comandin, plui i vescui a tasin e plui lis congregazions 
e il pape a comandin. - La presince continue, ancje se no simpri capide, dal nestri grop Il 
grop di “Glesie Furlane”, ancje se al à vude la innomine di jessi par sisteme un grop di 
roture de comunion e di contestazion globâl, al à simpri dât il so contribût di studi e di 
ricercje par une soluzion dai problemis che no pò mai jessi uniche e obleade par ducj. 
Dome la Peraule di Diu e je uniche e obleade; lis stradis dal om a son simpri plui di une. 
In libertât di spirt e cun afetuose atenzion a la nestre realtât, o vin simpri cirude une 
soluzion dai problemis rispietose dal Vanzeli e de int e le vin ufierte ancje a l’atenzion 
dai predis e de comunitât diocesane interie, come at di afiet par une glesie là che ducj si 
è coresponsabii. Al è vignût fûr cussì dal 1988, a pene finide la Sinode, il nestri 
document “Puedie nassi une gnove zornade pe glesie?”, centrât su la ridistribuzion dai 
predis e la pastorâl dai paîs piçui. Che tal plan regoladôr diocesan a vignivin sacrificâts 
in non di un eficientisim e di une concentrazion che no ju considerìn ni evangjelics ni 
creatîfs. Ancje se nus àn incolpâts di semipelagjanesim, la sô validitât, a distance di dîs 
agns, no à pierdût di un centesim, soredut viodint che si ripetin lis stessis sieltis cul stes 
esit. E nancje no volìn simiotâ la mode, deventade vizi, di butâ fûr documents a rafiche, 
cence lâ a viodi se si à metût in vore chei di prime. O vin cussì un côl impressionant di 
documents, pronunciaments, plans, progjets, diclarazions, che no cjatin inte realtât 
nissune realizazion. Se o vessin di tirâ fûr dute la documentazion uficiâl sui dirits des 
minorancis e dai puars, su la coresponsabilitât e il coinvolgiment dai laics, o varessin di 
saltâ di gjonde. Se invezit o lin a cjalâ la realtât, nus cjape une amarece cence font. Nô o 
ritignìn fondamentâl il spirt e la letare des grandis sembleis dal ‘75 e ‘77 e il document 
dal ‘88. In ocasion di cheste semblee e cul stes spirt, si permetìn di fâ sintî la nestre vôs 
cuntun document che al vûl jessi dome une continuazion e une puntualizazion di chel 
spirt e di chê letare. Il teme al rivuarde la vision pastorâl diocesane, la distribuzion dai 
predis, il ricognossiment dai batiâts, oms e feminis, come protagoniscj in prime persone 
e il dirit di ogni comunitât a vê sigurade la sô vite religjose e liturgjiche tal rispiet e te 
valorizazion dal nestri patrimoni storic, teologjic, liturgjic, musicâl e culturâl aquileiês. - 
Necessitât di une fonde teologjiche e eclesiologjiche Un dai vizis o pecjâts mortâi di 
tantis istituzions al è chel di fâ par fâ o fâ fente di fâ. Par dimostrâ di esisti e in spiete di 
une ispirazion. La tragjedie dai regims no son tant o dome i scandui ma la inlusion di 
podê condurâ metint blecs e stropant busis in eterno. Si à di vê un progjet, un plan, un 
pont di partence. Ch’al pò jessi teoric come che al è teoric ogni progjet. Ma si puedial fâ 
sù une cjase cence progjet? I nestris ufizis diocesans a àn l’impegn morâl di preparâ un 
alc ogni an, privilegjant l’aspiet esteriôr, organizatîf e visîf, come cunvignis, meetings, 
fiestis. Ancje puar Zaffonato al veve fondade la sô furtune episcopâl su la peraule 
d’ordenance: “Non tutto ma di tutto” e “Ogni anno una iniziativa”, ma i risultâts no son 
stâts propit a l’altece des sôs corsis fadiosis. Cjalant la conduzion pastorâl di chescj 
vincj agns, si inacuargisi di scjarse culture, di tant provincialisim e banalitât. Il principi 
di fonde al è “ognun par cont so” e “copiâ e adatâ plui che si pò ce ch’al ven di fûr, 
soredut dal alt”. Al è dificil cjapâ par comunion e mondialitât ce che nus somee pluitost 
pigrizie mentâl e mancjance di fantasie. O ritignìn che i principis di fonde de azion de 
glesie a sedin i “misteris principâi de fede” dal catechisim di Pio X: Unitât e Trinitât di 



Diu e Incjarnazion di nestri Signôr Gjesù Crist. La glesie si fonde, e sta sù, e va 
indenant dome se e rive a cumbinâ in maniere vitâl la diviersitât cu l’unitât e l’unitât cu 
la diviersitât. Là che la diviersitât e cîr il coronament da l’unitât e l’unitât e cîr 
l’inricjiment de diviersitât. Cumò come cumò, o vin dome uniformitât, tal sens plui puar 
e mortificant de peraule. La diviersitât e dipent dome dal numar dai sunadôrs. Stes 
discors pe incjarnazion. La glesie e à di incjarnâsi stant atente ai segnâi dai timps e dai 
lûcs. O varìn cussì une glesie che e compagne la storie dai oms come che l’arcje e 
compagnave la marce dal popul ebraic in ogni sô tape. Dut chest al jere significât des 
stangjis mobilis, conservadis ancje inte struture inmobile dal templi. In plui la glesie e à 
di jessi afetuosamentri atente e riguardose viers di dutis lis ricjecis, lis diviersitâts, lis 
peculiaritâts di un lûc, di cjalâlis e tignîlis cont come relicuiis. Ignorâ, trascurâ, umiliâ, 
sbeleâ, sassinâ ce che la fantasie di Diu e à semenât tes svareadis culturis al è un delit, 
ch’al devente imperdonabil cuant che si cjatisi denant di tesaurs come chei de nestre 
tradizion aquileiese e in timps di massifîcazion imperant e sistematiche. Nol è tolerabil 
che seminaris, ufizis catechistics e liturgjics, coordenaments pastorâi diocesans, cors di 
agjornament e cetera no cognossin e no privilegjin la nestre incjarnazion de Peraule di 
Diu. Fint ore no si à viodût, tai nestris sorestants eclesiâi di ogni ordin e grât, une 
passion seguitive e no ocasionâl o strumentâl pal nestri patrimoni teologjic e 
eclesiologjic.  
 
OSSERVAZIONS DI BON SENS E DI SAPIENCE CRISTIANE - A ogni timp i siei 
problemis e la sô rispueste Pensâ che une leç o une regule o une midisine o une 
rispueste, fate une volte in circostancis determinadis e concretis e intun contest ben 
precîs, e puedi valê par ducj i timps e par dutis lis personis e je une presunzion infantîl o 
triste, seont che e sedi fate in buine o in triste fede. Chest al vâl par dutis lis cuistions 
che no tocjin la sostance de fede, ch’a son pocjis di contâlis sui dêts. Ce che al è stât dit 
tal Concili di Trent, in contest di Cuintririforme, cumò nol à plui chel sens e chê 
impuartance. Chest lu disìn no par lâ cuintri de leç, ma par rispiet de leç e de serietât dal 
legjisladôr. - Sostance e forme No si à mai di confondi la sostance di une robe cu la sô 
forme e il so mût concret di realizazion. - Coerence e armonie di interpretazion La 
glesie e dopre un sisteme di interpretazion de realtât une vore discutibil. In certis 
cuistions e je di un rigôr al limit dal fondamentalisim tal rispietâ la letare de Scriture e 
de Tradizion. O pensìn a la morâl sessuâl, a la proibizion dal sacerdozi feminîl, a la 
difese de sô struture, soredut l’ordin e il primât, come se Crist in persone le ves detade 
precise di chê che s’intint vuê. In altris cuistions no mancul vitâls, come la fraternitât di 
fonde dal popul di Diu (nissun “mestri” e nissun “pari”), la vuere e la pene di muart, la 
separazion nete fra Diu e Cesar, la incompatibilitât fra Diu e mamone, il pratindi un 
podê in chest mont come cundizion pe vanzelizazion, la beatitudin e la pratiche de 
puaretât, e je di une conciliabilitât e di une adatabilitât di fâur invidie ai fîs di chest 
mont. - Paritât dai fis di Diu e preference pai ultins Il Vanzeli al partìs di une paritât 
fondamentâl dai oms come fîs di Diu. Ma Crist si permet une preference marcade tai 
confronts dai lontans rispiet a chei dongje, dai pecjadôrs rispiet ai juscj, dai puars rispiet 
ai grancj, dai malâts rispiet ai sans. Al à dûl des folis, ch’a son come pioris sfinidis 
cence pastôr, e al passe di borc in borc par no escludi nissun de sô presince benefiche e 
liberant. Si disarès une pastorâl missionarie e alternative a la mode gjenerâl. La glesie 
no pò fâ altris sieltis, pene la scualificazion e la inutilitât. Se no je missionarie, tal sens 
di no coltâ dome il so ort e di difindi dome il so monopoli, e se no je alternative, tal sens 
di privilegjâ i ultins rispiet ai prins, no à dirit di esisti, parcè che no fâs nuie di diferent 
dal stât, che almancul nol dîs di fevelâ a non di Diu e no ti oblee in cussience. Une 
glesie come la nestre, che e lasse i paîs piçui cence predi par furnî i centris plui 
impuartants e la citât, za privilegjâts par tantis resons, àe ancjemò il dirit di fevelâ a non 



di Crist e di fâ plans pastorâi? - La glesie e à di partî di principis evangjelics e no 
organizatîfs Il stât al fâs lis sôs statistichis par vê un pont di riferiment e al à di jessi il 
plui eficient pussibil. La glesie no pò partî di chescj principis e nancje dal principi dal 
numar e dal eficientisim. Parcè che denant di Diu un’anime sole e vâl come il mont intîr 
(Crist al lasse lis novantenûf pioris siguris par cirî chê pierdude, calcul razionalmentri 
fûr di plomp) e la semence no cres par ordin de glesie, ma par volê di Diu. Parcè che il 
ream di Diu al è misteri. Lui al pò sielgi, come ch’al à sielt cun Crist, ancje il faliment, 
parcè che al è un Diu di resurezion e denant di lui sucès o faliment no àn grande 
impuartance. - Il ben de persone prin dal ben de struture e de leç Il principi che l’om al 
ven prin de sabide e che la sabide e ogni leç, comprendûts i comandaments, e je fate in 
funzion dal om al vâl par Crist, paron de sabide, e al à di valê tant plui pe glesie. Pa la 
cuâl il principi di fonde nol à di jessi la leç o la regule ma il ben de persone, ancje di une 
persone sole. E cuant che si fevele di ben, no si fevele dome di ben inte vite eterne, che 
dome Diu al pò sigurânusal, ma di ben in chest mont, e ben totâl, pal cuarp e pa l’anime. 
No ’nd è resons che a justifichin une violence o une umiliazion dal om, predi o no predi, 
par salvâ une leç. Bisugne mostrâ cui fats che “la glorie di Diu al è l’om vivent”. No 
l’om intindût come umanitât ma come persone, cun tant di non, cognon e paternitât. - 
Diu al opere inte glesie e fûr de glesie Partint dal principi che Diu al è un e al opere 
restant simpri un, no vin di vê nissune pôre di lâ a cirî l’operâ di Diu inte storie, come 
che o stin atents al operâ di Diu inte glesie e intai sacraments. E no vin di vê nissune 
pôre di cjapâ sù, ancje te vite de glesie, chei valôrs e chês semencis che Diu al à 
semenât te storie e che no son mancul sants e sacramentâls. Nol esist sacrament valit 
cence materie. Come che o doprìn il pan e il vin prodot de nestre tiere e de nestre fadie, 
cu la stesse reson e religjon o vin di cjapâ sù ancje il stîl di vite dai oms e ricognossi il 
valôr sacramentâl di dut ce che Diu al fâs inte storie. Pa la cuâl a àn di jentrâ tal 
vocabolari e te vite de glesie peraulis e realtâts come democrazie, partecipazion, paritât 
di dirits, coresponsabilitât. Pe fedeltât al misteri de incjarnazion. - I dirits a van 
ricognossûts, no domandâts Ancje inte glesie, come inte societât, i dirits no van 
domandâts ma dome ricognossûts e rispietâts. A son inalienabii e irinunciabii. - Cjalâ 
cun simpatie e braure ogni biele novitât e concuiste dai oms La glesie e à di cjalâ cun 
atenzion e simpatie la strade o lis stradis dai oms e no vê nissune rabie o pôre che a 
puedin cressi, deventâ responsabii e protagoniscj. Il Diu de Bibie nol è un Diu a 
garanzie di un ordin, ma un Diu di liberazion. - Diu nol à metût i pôcs dome a decidi e i 
tancj a ubidî Pensâ che inte grande famee dai fîs di Diu un pôcs a sedin metûts dome par 
comandâ e decidi e la maiorance dome par ubidî e acetâ al è un pecjât cuintri dal Spirtu 
Sant e dal om. Ch’al devente inmò plui grant cuant che i cristians a vegnin defraudâts de 
lôr libertât intal cjamp di lôr direte e inmediade esperience, competence e 
responsabilitât, come la famee, la vite matrimoniâl, la sessualitât, la politiche, 
l’economie e vie.  
 
OSSERVAZIONS SUL PLAN PASTORÂL DIOCESAN - Un plan dome in funzion 
dai predis Cjalant la conduzion pastorâl diocesane, si inacuargisi che si fasin plans, 
programis e organigramis unicamentri par taponâ lis busis. Ogni tancj agns, si fâs une 
ridistribuzion dai predis par colmâ i vueits lassâts dai masse ch’a muerin e no jemplâts 
dai pôcs ch’a jentrin tal presbiteri. In pratiche si met su lis spalis dai pôcs restâts 
comunitâts simpri gnovis e cjamis simpri plui pesantis cence nissune prospietive di 
gambiament. Se fint al 2005 si proviôt un predi par comun e plui predis pai centris e pe 
citât, al è evident che dopo si varà un predi ogni doi o trê comuns, un pai centris e cual-
chidun pe citât. E vie indenant cun progression gjeometriche.  
 



PARCÈ LIS CANONICHIS E I SEMINARIS SONO SIMPRI PLUI VUEITS? A 
proposit de mancjance di predis ordenâts, lis domandis a vegnin fûr dibessolis. Parcè, 
sore dut chi di nô, no vano plui in seminari? Si puedial suiâle cul solit consumisim e 
edonisim e laicisim? No podaressial jessi un segnâl evident che il stamp di predi 
celibatari, mascjo, separât, istituzionalizât al è finît? Ni si pò consolâsi cul fat che in 
Afriche o là che a àn miserie a cressin lis vocazions. Se a varan la furtune di vê ce 
mangjâ e ce bevi, ancje là jù a calaran e a fasaran come che a àn fat in Polonie. - Crisi di 
un model plui che di une epoche Se il predi al ven cjapât sù tal mac dai oms (Eb 5,1), al 
à di vê la cjar e il sanc dai oms di vuê. Cressût tun clime di democrazie, di laicitât, di 
riabilitazion dal “mont” e des realtâts temporâls, comprendude la sessualitât al è clâr che 
al puartarà daûrsi un stîl democratic, sanamentri laic, incjarnât fin te medole te vite 
concrete dai oms. Parcè che al sarà “pal ben dai oms” e no de struture. Si scugnarà partî 
de pari dignitât in gracie dal batisim e de paritât di dirits fra om e femine in gracie de 
uniche umanitât. - Domandâ i lavorents ma cence meti condizions Intal Vanzeli al è 
scrit che al è Diu il paron dal cjamp e dome a lui i spiete di mandâ lavorents (Lc 10,2). 
Si à duncje di domandâ chescj lavorents ma cence meti condizions o limits. Pò stâi alore 
che lui al rispuindi propit no rispuindint a mût nestri, come che i à rispuindût a mût so a 
Crist che lu preave berlant su la crôs. Al rispuint mandant oms gnûfs par une gnove 
umanitât. E se il racolt al è bondant, a vignaran fûr ancje i predis, oms e feminis, par ufrî 
ai fradis il lôr carisme. O stin fevelant di chês personis santis e sanis che si cjate in ogni 
paîs e che a son strassadis parcè che il responsabil principâl (e unic) al è il predi, ch’al 
rive cuant che al pò, al sta mancul ch’al pò e al è cjamât di impegns, di paîs e di 
aviliment. - Un cjastic mertât? Ma la mancjance di vocazions tradizionâls e pò jessi 
ancje un cjastic mertât pai dams fats a tantis gjenerazions di clerics, deventâts predis 
frustrâts o parâts fûr magari cence une motivazion. - Mancjance di une elaborazion 
teologjiche origjinâl e incjarnade Cuant che si dîs che i progjets de curie a mancjin di 
une teologjie e di une eclesiologjie, s’intint la mancjance di une elaborazion teologjiche 
origjinâl che e partissi de Peraule di Diu plui che dai pronunciaments dogmatics. Une 
teologjie libare che e libere; plui preocupade di rispietâ e rispielâ i segnâi dai timps e dai 
lûcs che no des reazions censoriis; une teologjie che no à pôre dal pluralisim, de novitât, 
de diviersitât; che e preferìs là a sgarfâ tes nestris tradizions plui che tai libris e tes 
bibliotechis e tes circolârs; une teologjie che e cîr di puartâ alc di gnûf e di biel, plui che 
riproponi cun pigrizie, pocje fantasie e ripetitivitât ce che al passe il convent centrâl. 
Une teologjie e une eclesiologjie in comunion concrete cul so lûc teologjic di glesie 
locâl ben definide, premesse e fonde de comunion cu lis glesiis e cu la glesie, plui che 
intune comunion astrate. Fale cualchi rara avis, in tancj agns e in tancj pronunciaments 
no si à mai viodût un studi aprofondît su la teologjie aquileiese, une biele esegjesi 
catechetiche sui paris de nestre glesie, un fregul di origjinalitât e di nostran tal sens plui 
biel de peraule. Baste viodi la formazion dai catechiscj e lis scuelis di formazion, che no 
àn une catedre di teologjie aquileiese, une pagjine di storie locâl, un acen a un alc che al 
sedi capitât dome chi e no in altris bandis. Chest in zornade di vuê, che i plui inteligjents 
e pensôs a van a cirî lis propiis lidrîs culturâls e spirtuâls par salvâsi dal nivelament 
massificant e scjafoiant. Ancje la valorizazion dai laics, vonde limitade e in funzion di 
stropebusis dai predis, come di predis a mieç o a un cuart, e je fate plui par santescugne 
che par convinzion e amôr tai confronts dal popul di Diu sogjet inte glesie a paritât cu la 
gjerarchie. Cence incjarnazion e cence diviersitât te unitât, ce teologjie, ce eclesiologjie, 
ce progjet pastorâl si puedial dâ dongje? Leint des riunions dai conseis, pûr inte forme 
schematiche di un verbâl, al è dificil no pensâ che si clamin i laics a confermâ ce che al 
è za decidût. Di fat no si à mai sintude une vôs critiche o contrarie e alternative, ma 
dome grande adesion e adeguazion. No si pò inludisi di fâ un riforme serie cence un 
progjet serio e no si pò clamâ serio chel progjet che nol tegni cont de nestre realtât 



concrete fate di paîs e paisuts e no di centris, dal nestri stamp di religjositât che nol è 
venit e tant mancul talian, de nestre realtât plurilenghistiche e pluriculturâl, premesse 
indispensabil e ineludibil par ogni discors o progjet, de nestre peculiâr tradizion che in 
Aquilee e à vudis lis sôs lidrîs teologjichis e eclesiologjichis. Il dut te globalitât e te 
libertât dai fîs di Diu, plui preocupâts di capî i segnâi dai timps e dai lûcs che di ricopiâ 
in maniere supine e acritiche ce che al è pensât, progjetât, distinât cence di nô e par solit 
cuintri di nô. Se une glesie no à l’onestât e la libertât di partî cul non di Diu cence savê 
là che il Spirt di Diu le menarà, no à di imbarcjâsi in progjets pastorâi o sembleis o 
strategjiis. Che e tiri indenant miei ch’e pò savint che i siei dîs a son contâts.  
 
PROPUESTIS DI LAVÔR PAR UNE PASTORÂL INCJARNADE Si trate di 
propuestis orientativis, che a van studiadis e jempladis di contignût. Plui che une 
semblee di predis (e di glesie) nus plasarès un stîl sembleâr o une semblee simpri vierte, 
che si dà dongje cun scjadence periodiche par verificâ, colmâ, adatâ a la variazion 
continue di timps, di oms e di situazions.  
 
L’EUCARISTIE E JE UN DOVÊ E ANCJE UN DIRIT Une des preocupazions di 
fonde dai responsabii diocesans e rivuarde la vite sacramentâl des comunitâts, che, te 
nestre miserie croniche di predis, si ridûs simpri plui, magari cussì no, a la rude 
celebrazion de messe e dai funerâi. Di fat o sin ossessionâts dal probleme di sigurâi a la 
int almancul la messe o une celebrazion absente presbytero (nus vegnin tal cjâf chês 
messis di muart, cun tant di cjandelîrs e di tapêt neri o “corpore” absente cadavere). Ma 
chi al torne fûr il discors su la teologjie e eclesiologjie. Ce esal essenziâl e ce esal 
secondari? Ce puedial fâ dome il predi o ce puedino e ano di fâ i batiâts? Cui distinial 
che une robe al puedi fâle dome il predi ordenât? Esal un principi teologjic, scrituristic o 
dissiplinâr e consuetudinari? Ce ese la pastorâl? Dome proviodi ai sacraments o 
proviodi a dute la vite spirtuâl? Si puedial “passi” lis pioris cence cognossilis? Si 
puedial cognossilis cence vivi insieme? Si puedial fevelâ di cure pastorâl cuant che un 
predi al à plui paîs o tante int che nol rive nancje a cognossile a nivel di anagrafe? Ma 
tornìn a l’eucaristie, “risultive e colme” di dute la vite eclesiâl e spirtuâl. E je 
l’eucaristie che e fâs la glesie e cence eucaristie no si à glesie. Ancje il predi al è in 
funzion da l’eucaristie, come fi par vie che al è nassût di jê e come pari par vie che le 
celebre e le dispense. - Primarietât da l’eucaristie Bastarès dome chest principi par 
decidi a colp di liberâ i predis di ogni ufizi e impegn par ch’a atindin a l’eucaristie. Dut 
al ven dopo da l’eucaristie e nol pò sostituîle, comprendude la leç o regule dal celibât. 
Pa la cuâl, se la glesie no rive a proviodi ogni comunitât di un predi celibatari, dopo di 
vê impegnât dut il so presbiteri, e je obleade in cussience, in reson di un sacrament, a 
proviodi ogni comunitât dal so predi, sospendint o abrogant ancje une sô leç. Viodude 
cussì la cuistion, si vierç ancje la strade a la soluzion dal “punctum dolens “ de nestre 
diocesi e in gjenerâl dal nestri mont ocidentâl. - Ogni comunitât e à dirit a l’eucaristie 
La partecipazion dai fedêi a l’eucaristie e je une prassi antighe come la glesie e un 
precet peât al tierç comandament. Di fat, se un cristian nol va a messe, al fâs pecjât. Par 
dî la veretât, cumò ancje cualchi predi al sosten che no si è obleâts a lâ a messe, se si è 
cence predi, ma dome a preâ e a lei la Scriture, robe za sostignude dai protestants e 
condanade dal Concili di Trent. Se la glesie e oblee i cristians a l’eucaristie, e je obleade 
ancje a proviodiur l’eucaristie stesse. Se no il pecjât lu fâs jê. Parcè che al è un dovê ma 
ancje un dirit. Lassant stâ la cuistion dal pecjât, se la comunitât no à l’eucaristie no je 
nancje comunitât cristiane, nancje glesie. Parcè che i mancje la fonde e la cause prime. 
E reste dome une struture catoliche. Acetant chest principi, al è evident che ancje il 
predi al è in funzion da l’eucaristie e no il contrari. Pa la cuâl nol à sens condizionâ la 
memorie de cene e de passion dal Signôr ai spostaments o ai impediments o a la 



reperibilitât dal predi ordenât. Al sarès come dî che intune famee si mangje dome cuant 
che e je la mari che e fâs di mangjâ. - Ancje o soredut lis comunitâts plui piçulis Cheste 
leç vitâl e vâl par ogni comunitât indipendentementri dal numar dai fedêi che le 
componin. Nol è pensabil che il dirit a l’eucaristie al scati dai doimil fedêi in sù, 
privilegjant tra l’altri la citât o i grancj centris là che la comunitât umane e je mancul 
sintude. Cu la logjiche dal vanzeli, i ultins a vê dirit a l’eucaristie a son chei che a son za 
privilegjâts in dut e no saran mai escludûts di un dirit cussì grant chei che a son za 
penalizâts di dut. Cun cheste logjiche, lis ultimis borgadis de ultime comunitât a varan 
sigurade l’eucaristie e i centris citadins e lis muiniis a podaran ancje restâ cence. Che se 
il vescul al dîs che nol cjate un predi pai paîs fûr di man o che nol mandarà mai un predi 
a ruvinâsi tun paisut di mont, al pò sierâ barache daurman, parcè che no vin plui nuie ce 
dî e no vin dirit di fevelâ. - Celebrazion regolâr e no sporadiche da l’eucaristie 
Concretamentri si à di lassâur a lis comunitâts il dirit e il dovê di celebrâ l’eucaristie te 
zornade juste e a l’ore juste, di mût che ogni comunitât e vedi une vite liturgjiche, 
religjose e spirtuâl regolâr. La celebrazion e varà di rispietâ naturalmentri lis regulis e 
ancje lis personis che vint la responsabilitât di tignî sù la celebrazion a varan un 
ricognossiment ufíciâl dal vescul. Cheste e je la prospietive che si à di rivâ rugnint o 
rugnant, no par gust di novitât ma par une situazion concrete. Naturalmentri un 
orientament di fonde al cognòs ancje tapis intermediis, simpri tal rispiet des personis e 
des comunitâts. Par chestis personis a valin lis regulis che Pauli al met par ognun che al 
à la responsabilitât de comunitât. A paritât, si varà di preferî ce che Diu al à semenât te 
comunitât stesse, vadì i oms e lis feminis che, in ogni paîs, a àn une passion particolâr o 
carisme par chest cont. Si à di scartâ cence pôre chei che a àn manìis religjosis e 
ategjaments clericâi (i “fis di predi”). La diocesi e à di garantî un sostentament 
economic convenient. Nol è just che i predis no fasin nuie a gratis e la int e vedi di fâ 
dut e simpri a gratis.  
 
UNE STRADE GNOVE TAL AGÂR DE NESTRE INCULTURAZION DE FEDE 
Cuant che si fevele di alc di gnûf, no si intint dome il responsabil o i responsabii 
principâi de vite liturgjiche e religjose di une comunitât ma ancje une novitât tal 
contignût, in rispueste al invît dal Salm 98, di fâi al Signôr “une cjante gnove”, vadì 
gambiâ solfe. Une novitât che no sedi strambetât o modernitât come che di masse 
bandis si à fat, cui animadôrs liturgjics eletronics, cui lumins eletrics, cu lis ghitaris 
sunadis de mularie o adiriture des muiniis e dai fraris. No stin a cjapâ par modernitât la 
stupiditât, l’ignorance e la mancjance di sintiment e di bon gust. - Lâ a cirî te 
profonditât des nestris lidrîs aquileiesis Novitât al vûl dî une robe no ripetitive, 
distudade, muarte. In chest sens la miôr novitât si le cjate propit tal profont de nestre 
risultive, vadì te nestre tradizion teologjiche, liturgjiche, musicâl, iconografiche e 
culturâl aquileiese. Par doprâ un paragon che ducj a puedin capîlu, fâ inte liturgjie, te 
catechesi e te teologjie ce che int inteligjente e à fat te ricostruzion dopo dal taramot. 
Ancje il nestri disorientament culturâl al è un taramot. I plui banâi a àn spesseât a 
ingrumâ lis maseriis fûr dal paîs par prepara il splaç al peton. I plui sensibii a son lâts a 
cirî la muse origjinarie de glesie e le àn tornade a fâ sù in chest rispiet religjôs de 
tradizion. E la int e je tornade no dome inte glesie prin dal taramot ma inte glesie dai 
paris e dai vons. La liturgjie e la glesie, che e je prin di dut memorie di Crist e de storie 
dal popul, e à di cirî lis formis plui origjinâls e origjinariis e proponilis come patrimoni 
no di un passât muart ma di un avignî dut di costruî. Vonde alore cu lis fotocopiis e i 
adataments patetics di dut ce che la fantasie di int slabratone e sta butant sul marcjât. 
Vonde cu lis comediis di une liturgjie spetacul, cu la svendite dal misteri par inludisi di 
tirâ dongje i zovins. Bisugne impegnâsi a font, spindint timp, personâl e bêçs, a la 
ricercje dal nestri patrimoni. Par recuperâ la nestre muse, che e je l’autentiche 



incjarnazion di Crist te nestre storie e te nestre tiere. Come conseguence, la diocesi e à 
di impegnâsi a publicâ dut il corpus aquileiês disponibil, a meti sù une catedre di studis 
aquileiês, a fondâ borsis di studi te universitât furlane e te nestre facoltât teologjiche, a 
invoâ no dome i clerics ma ancje i zovins, soredut chei che a àn a cûr chescj problemis, 
a cognossi e fâ cognossi dute la nestre inmense ricjece soterade dal grum des circolârs e 
de marcanzie tirade dongje di ogni bande. Chest no par metisi cuintri de catolicitât o de 
romanitât, ma par no tradî ni la religjon ni la int. Alc si à fat rispiet al passât. O vin la 
Bibie, il libri di preiere Hosānna e chel mieç abortît dal Alleluja. Si sta preparant il 
Lezionari. O vin studis passionâts e universalmentri preseâts e int di valôr. Bisugne 
cjaminâ sun cheste strade. Di mût che i “gnûfs” predis o responsabii des nestris 
comunitâts a puedin ufrii a Diu un cult ancje dignitôs e inteligjent. Le ritignìn une 
maniere inteligjente par no finî di banalizâ l’apuntament dal 2000. - Rispietâ e valorizâ 
la ricjece de pluralitât di lenghis e culturis Dongje di cheste fedeltât che e travierse dute 
la nestre storie, bisugne che la nestre diocesi e rispieti finalmentri e seriamentri une 
fedeltât che e rivuarde la situazion concrete di vuê. E cheste situazion concrete e à tal 
pluralisim lenghistic e culturâl l’aspiet primari e irinunciabil. La diocesi di Udin (e chês 
altris diocesis dal Friûl storic), dongje o prime dai problemis che si cjate in dutis lis 
diocesis o glesiis locâls, e à une particolaritât che altris no àn e che no pò fâ fente che no 
esisti: une sole fede esprimude in plui lenghis e vistude di plui culturis: furlane, taliane, 
slovene e todescje. No partî di chest, no condizionâ dute la programazion pastorâl a 
chest al è, oltri che un at di ignorance, un at di profonde injustizie tai confronts di int 
che e à dirit di pandi la sô fede cu la sô identitât culturâl e lenghistiche. Cualchidun, 
ancje predi, nol fronte il probleme disint che la lenghe e je une cuistion secondarie o 
inesistent. Se o clamìn secondari o inesistent il dirit naturâl e l’espression principâl de 
culture e de anime di un popul, dal nestri popul, o vin pierdût ogni criteri di valutazion e 
ogni principi. Nissune comunion, nissun document, nissune teologjie o eclesiologjie, 
nissune dissipline no pò imponi a un popul di rinunciâ a la sô muse par sentâsi a paritât 
cun chei altris fradis di fede. Lu conferme il dirit naturâl, la Diclarazion dai dirits dal 
om, il côl di pro-nunciaments de glesie catoliche, la Sinode Diocesane Udinese V e il 
magjisteri episcopâl dal vescul Battisti. Se in dì di vuê i furlans e i slovens no puedin 
ancjemò laudâ Diu tal lôr contest culturâl e lenghistic al vûl dî che chescj 
pronunciaments cussì autorevui no valin nuie o che cualchidun al disubidìs, rompint in 
alt la comunion e tradint la dissipline. - Un diretori pe liturgjie e un vicjari pes 
minorancis Dome che une cuistion cussì impuartante no pò jessi lassade a la sensibilitât 
e a la responsabilitât dai sengui predis e cristians. Tra l’altri si trate de liturgjie, in 
particolâr di chel “culmen et fons” che e je l’eucaristie. Nol è tolerabil che la 
celebrazion dai misteris de salvece e sedi lassade ta l’anarchie plui grande e scandalose. 
Là che si à, a un tîr di sclope, une messe par furlan e une par talian, un predi che al pree 
par sloven e un altri che lu improibìs. E cuant che il predi furlan al ven trasferît o al 
mûr, ti capite un altri predi che cun passion iconoclastiche al fische dut ce che chel altri 
al à semenât. Nol è tolerabil che un predi al vedi di scombati e di riscjâ parcè che al cîr 
di cumbinâ la fedeltât al so jessi predi e al so jessi furlan o sloven e che il prin prepotent 
al cori in curie cuintri dal plevan. Bisugne che la diocesi, une volte par dutis, e meti 
regulis precisis, vincolantis, par ducj i predis. In mût che dute la glesie e vedi la stesse 
cussience e coerence e che un ben di ducj come l’inculturazion de fede al sedi impegn e 
patrimoni di ducj. Dome cussì si pò onorâ Diu cence disonorâ il popul. Si sa che 
ditaturis palesis e platadis a àn ricatade o condizionade la glesie, ma nissun pò dineâ che 
gran part dai disastris, des persecuzions, des colonizazions a son capitadis pe conivence, 
latitance e insensibilitât dai sorestants de diocesi. Al coventarà partant un diretori 
liturgjic vincolant e un vicjari episcopâl responsabil de vite religjose des minorancis. 
Par no moltiplicâ la burocrazie, al larès ben chel de culture e ducj i organisims 



diocesans a àn di rispuindii a lui par chel ch’al rivuarde l’inculturazion de vite 
liturgjiche e pastorâl.  
 
UNE RISTRUTURAZION DIOCESANE RISPIETOSE DE NESTRE STORIE E 
CULTURE Une des carateristichis di fonde de nestre glesie, dongje dal pluralisim di 
lenghis e di culturis, e je la configurazion o struturazion gjeografiche e antropologjiche, 
fate di borcs e di paîs, di comunitâts di piçulis dimensions, ognune cu lis sôs 
peculiaritâts marcadis. Peculiaritâts che, par vieri, a puedin vê inviât un ecès di 
individualisim e di localisim ma che in dì di vuê, che il pericul al è juste il contrari, a 
deventin une ocasion di salvece. Nol è concepibil ristruturâ i servizis pastorâi diocesans 
cence tignî cont di cheste realtât che e je ancje une ricjece. Ristruturâ la diocesi 
privilegjant la citât o i centris e sacrifìcant comunitâts autentichis par struturis artificiâls, 
al è un at di insensibilitât, disafezion pai ultins, spirt antievangjelic e prevaricazion. Al 
pò fâlu, e lu sta fasint di simpri, il stât ma no pò fâlu une glesie. Par nissune reson. 
Naturalmentri e esist ancje une esigjence di organizazion, come in dutis lis realtâts 
umanis. Une organizazion e une struture minime e no massime. Inte glesie la struture no 
pò mai jessi la reson ultime e determinant. - Centralitât de plêf Partint di chi e scugnint 
cjatâ un minim di organizazion e di struture, o cjatìn la rispueste inte plêf, realtât tipiche 
de nestre diocesi restade un pont di riferiment par dute la int. No ducj a san ce robe che 
e je o dulà che e je la foranie, ma ducj a san ce robe che e je e là che e je la plêf. Pa la 
cuâl nus semee impuartant, ancje pai dîs di vuê, tornâ a la plêf come pont di agregazion 
di un teritori. La plêf come pont di riferiment dai predis e des comunitâts, dai moments 
fuarts dal an, de formazion e de pratiche pastorâl. - Lis comunitâts come fìis incjasadis 
La plêf no je dome une realtât storiche, religjose e liturgjiche a sé stant, ma e je tant che 
une mari che e à lis fiis za incjasadis. A vivin ognune te sô gnove cjase ma al reste il 
rapuart filiâl, che lis ten adun cence mortificâlis. Dal paragon a la realtât, al è clâr che si 
sta fevelant des parochiis o plevaniis o comunitâts al interni di une plêf. Ognune e à di 
vê une sô vite religjose, cultuâl e pastorâl. Une forme di autonomie te unitât plui largje 
che e à vût esemplis storics concrets. Par secui ogni comunitât, ancje piçule, e à vût il so 
consei di borc o di paîs, la vicinie, che e distrigave lis cuistions de convivence civîl. Pes 
cuistions religjosis ogni comunitât e veve il so cjamerâr, che nol jere dome il 
responsabil economic ma al rispuindeve di dut ce che al rivuardave la vite religjose, 
comprendude la celebrazion dai sacraments, che al veve di proviodi lui. I predis a 
rivavin e a partivin, ma la glesie e la comunitât a restavin. E la cjamerance, cui siei 
fabricîrs, e sigurave la continuitât. Il cjamerâr nol jere un predi, come che s’intint vuê. 
Ma la sô figure e jere plui di un sempliç cristian. Si podarès configurâlu come un 
“anzian” (par grec presbyteros=predi) o “dean” che Pauli al meteve a cjâf des sôs 
comunitâts e che nô, cul timp, lu vin canonizât e fat passâ par vescul. O pensìn a Tito e 
a Timoteo. O sin cunvints, e l’esperience lu conferme, che in ogni paîs, ancje tal plui 
piçul, al esist un om o une femine cun chestis carateristichis, passions e funzions, in grât 
di cjapâsi sù la responsabilitât direte de vite religjose. Se in ducj chescj secui di struture 
clerical no vin rivât nancje a chest, al vûl dî che no sin bogns di tirâ sù int. Par 
costituzion o par condane di Diu. A son chestis lis personis che a son in grât di sigurâ 
une continuitât e une regolaritât di vite religjose e cultuâl, come che a àn fat i predis fin 
cumò. Si trate dome di dâur fiducie, di lassâju operâ e di ricognossi in maniere uficiâl 
cheste lôr funzion e responsabilitât. Cussì si sigure la vite in ogni comunitât, che e à inte 
plêf il so pont di orientament e coronament. Naturalmentri i cjamerârs o anzians des 
sengulis comunitâts si cjataran regolarmentri a nivel di plêf, come che regolarmentri lis 
comunitâts interiis a celebraran inte plêf i lôr moments di comunion. Come che la plêf e 
pò fâ une sorte di rotazion pai paîs te fieste dal titolâr, tune rogazion o in cualchi altri 
moment significatîf. - L’arcidiaconât come grande zone omogjenee Se lis comunitâts a 



cjatavin la lôr unitât inte plêf, ancje lis plêfs a vevin une lôr vite comunitarie al interni 
dal arcidiaconât. Une struture e une figure gjuridiche vonde largje par vê un cert respîr e 
gjeograficamentri vonde circoscrite par podê vê une comunance di problemis e di 
soluzions. Cjalant certis diocesis di venti jù, si podarès clamâ l’arcidiaconât come une 
microdiocesi te unitât de grande diocesi. Parcè no si podaressial dividi la diocesi in 
cuatri o cinc arcidiaconâts, là che, autonomamentri e regolarmentri, lis plêfs di un stes 
arcidiaconât si cjatin almancul une volte ad an in semblee par frontâ in libertât e 
coresponsabilitât lis lôr problematichis concretis e tipichis? Sono o no sono int adulte, 
responsabil, competente? Al è evident che la figure dal arcidiacun e cuiste une 
impuartance determinant. Se al è il referent dal arcidiaconât tai confronts de struture 
centrâl, al sarà une furtune pes plêfs e pes comunitâts di ogni plêf. Se invezit al sarà il 
referent de struture centrâl e il controlôr, al rivarà a smamî e a desertificâ dut 
l’arcidiaconât, vadì almancul une part grande e omogjenee de diocesi. La cuistion si le 
distrighe lassant che l’arcidiacun al vegni sielzût des plêfs e des comunitâts e confermât 
dal vescul.  
 
VlERGISI A LA SPERANCE E A LA NOVITÂT TE CONTINUITÂT Il spirt di fonde 
di chestis notis o osservazions al è di ubidience a chê leç che nus oblee a stâ atents ai 
segnâi dai timps e dai lûcs come vôs di Diu pal nestri timp e pe nestre tiere. Par cjatâ 
rispuestis gnovis a problematichis e situazions gnovis, no voludis di nissun ma 
permetudis e salacor voludis di Diu par sburtânus a fâ alc di gnûf, di rispietôs, di biel. 
Rispietôs soredut de dignitât sacerdotâl, regâl e profetiche dal popul di Diu. Un alc di 
gnûf ma che si insede te tradizion e realtât furlane, in mût di rispietâ lis dôs cundizions 
essenziâls de vite: novitât e continuitât, novitât te continuitât e continuitât te novitât. No 
son ideis ultimativis ma dome propuestis di studi. L’impuartant no scartâ dut ce che al 
ven dai samaritans come che il Spirt nol podès soflâ di ce bande ch’al vûl. Cui si sintial, 
in dì di vuê, di sostignî che certis soluzions o propuestis vignudis fûr de Ortodossie o de 
Riforme no valin e no si pò cjapâlis in considerazion dome parcè che no àn il sigjil 
papâl? Tai timps calamitôs ma ancje esaltants che nus tocje di vivi, la piês disgracie e 
sarès chê di sierâ i vôi, sierâsi a riç come intun fuartin, riproponi cence convinzion 
soluzions che no risolvin nuie, tirâ a campâ spietant che il timp al comedi o che lis 
rognis a passin a chei dopo di nô. Intal an dal Spirt, lassìn lavorâ il Spirt, disponûts a lâ 
là che lui nus mene e a bandonâ stradis e recipis che no son plui adatis al nestri timp 
gleseastic e uman.  

